
Materijal je pripremljen u Udruženju građana oštećenog vida Tuzla u okviru projekta „Osnaživanje slijepih žena za borbu protiv nasilja, diskriminacije i rodne neravnopravnosti“ koji se realizuje u okviru Zajedničkog regionalnog programa „Dijalog za budućnost: unaprijeđenje dijaloga i društvene kohezije u, i između, Bosne i Hercegovine, Crne Gore i Republike Srbije“, koji provode UNDP, UNICEF i UNESCO, a finansira ga Fond UN-a za izgradnju mira (UN PBF).

Stavovi i mišljenja izneseni u ovoj publikaciji su stavovi i mišljenja autora i ne odražavaju nužno stavove i mišljenja UN agencija koje implementiraju program niti partnera u programu. Sadržaj publikacije isključiva je odgovornost autora.

NASILJE – DRUŠTVENI PROBLEM KOJI SE NE SMIJE IGNORIRATI
Nasilje je prisutno u svim kulturama i različitim slojevima društva. Kod nas je ovaj problem često tabuiziran, nedovoljno prepoznat i nerijetko prihvaćen kao obrazac ponašanja. Najčešće žrtve su žene i pripadnici marginaliziranih društvenih grupa.
Edukativni materijal koji je pred vama sadrži osnovne informacije o vrstama nasilja, prevenciji i načinu prijavljivanja a ima za cilj podizanje svijesti slijepih i slabovidih osoba, posebno žena o ovom problemu koji je često sastavni dio i njihovih života.
Definicija „Nasilja“

Prema dr. Refiku Čatiću (2003), i Sociološkom leksikonu „nasilje je upotreba fizičke sile da bi se iznudilo određeno ponašanje ljudi“. Nasilje je ustvari oruđe onih koji imaju više moći kako bi pokazali ili pojačali svoju kontrolu nad onima koji je imaju manje.

„Pod zlostavljanjem podrazumijevamo i oduzimanje opštih ljudskih prava čovjeka, omalovažavanje, fizičko, seksualno i psihičko zlostavljanje, ugrožavanje slobode, pokušaj upravljanja nad drugima, iskorištavanje slabijih, prisilu na gledanje bilo kakvog nasilja nad drugima.

„Pod nasiljem u porodici podrazumijevamo akt učinjen od strane muškarca koji rezultira fizičkim, psihičkim ili socijalnim patnjama. I žrtve i napadači obično potiču iz obitelji u kojima su bili fizički kažnjavani ili su kao djeca prisustvovali nasilju među roditeljima.

Podaci iz studije o nasilju nad ženama u Bosni i Hercegovini objavljenoj 2013. Godine su zabrinjavajući. 47 posto žena starijih od 15 godina doživjele su neki oblik nasilja, a samo 5,5 posto ih je prijavilo nasilje. Međunarodna istraživanja pokazuju da su žene sa invaliditetom češće žrtve nasilja u odnosu na žene bez invaliditeta. Taj problem je nažalost na marginama kao i osobe sa invaliditetom.
Uzroci nasilja nad osobama sa invaliditetom

· Ovisnost o drugoj osobi (članovima porodice, prijateljima, osoblju u institucijama)
· Porodična solidarnost

· Osjećaj stida pred društvenom sredinom i brojni drugi psihički razlozi.
VRSTE NASILJA U PORODICI

· Fizičko, tjelesno nasilje (uključuje različite oblike tjelesnog zlostavljanja: guranje, šamaranje, čupanje kose, udarci rukama, udaranje drvenim ili metalnim predmetima, opekotine, zatvaranje u zaključane prostorije, izbacivanje iz kuće).

· Psihičko, emocionalno nasilje (zlostavljač nastoji zadobiti moć i kontrolu nad žrtvom. Ogleda se u različitim zabranama i prijetnjama batinama i drugim oblicima psihičkog nasilja, uvredama, ismijavanju u javnosti i pred drugim osobama, u proglašavanju partnera duševnim bolesnikom ili nestabilnom osobom)

· Seksualno nasilje (podrazumijeva ostvarivanje seksualnog odnosa ili seksualnu aktivnost protiv volje partnera. Žrtve prisiljavaju na učešće u seksualnim aktivnostima, na bludne radnje koje im ne prijaju i koje su ponižavajuće. U seksualno nasilje ubrajamo nepoželjan dodir i gledanje porno filmova i časopisa).

· Ekonomsko nasilje (najčešće podrazumijeva nasilnog partnera koji vrši kontrolu svih novčanih sredstava, zarade i primanja, polaže pravo na donošenje odluka o svakoj kupovini u porodici, vođenju zajedničke pokretne i nepokretne imovine na njegovo ime i sve druge oblike ostavljanja partnera bez sredstava za život).

· Strukturalno nasilje ( oblik nasilja koji predstavlja nepravovremenu i neodgovarajuću ili uopće izostanak reakcije službenih i državnih struktura koji se ogleda u nepružanju zaštite i neprovođenju zakona).
POSLJEDICE NASILJA U PORODICI

Posljedice fizičkog nasilja:

· povrede na licu;

· povrede na grudnom košu, grudima, abdomenu;

· hematomi i ogrebotine po tijelu;

· iščašenja, napukline ili lomovi kostiju;

· opekotine različitog stepena;

Posljedice psihičkog nasilja:

· napetost, nemir;

· osjećaj slabosti;

· osjećaj straha (za sebe, svoj život, život bliskih osoba);

· osjećaj srama, krivnje;

· samozanemarivanje;

· gubitak samopouzdanja;

· neurotske reakcije;

· poremećaj spavanja;

Posljedice seksualnog nasilja:

· glavobolje,

·  želučani problemi, 

· Depresija

·  poremećaji za stres

· ekonomske posljedice

NASILJE NAD ŽENAMA SA INVALIDITETOM

Žene s invaliditetom suočene su sa višestrukom diskriminacijom; Određenije, nalaze se na raskršću spola i invalidnosti zbog čega doživljavaju neugodnosti i diskriminaciju.

Prisilna sterilizacija: „Odkako su mi izvadili maternicu kad mi je bilo 15 godina osjećam se manje ženom“
.  Svjedočenja žena s invaliditetom, prvenstveno žena s intelektualnim smetnjama ili psihosocijalnim problemima pokazuju skrivenu realnost da su mnoge žene i djevojke u Evropi lišene prava na zasnivanje porodice i na tjelesni integritet, odluke o sterilizaciji i abortusu donose se bez njihovog znanja ili informiranog pristanka. Radi se o neprihvatljivim aktima nasilja i kršenju osnovnih ljudskih prava i sloboda djevojaka i žena s invaliditetom. (Informirani pristanak je medicinsko-etičko područje koje povezuje temeljnu etičku spoznaju s kliničkom praksom i odnosom prema bolesniku u kojem dolazi do izražaja analiza i vrednovanje spoznajnog medicinskog i etičkog potencijala u pitanjima poštovanja bolesnikove osobnosti, slobode mišljenja i odlučivanja, zaštite prava bolesnika u medicinskom postupku i biomedicinskom istraživanju, sudjelovanja rodbine, skrbnika ili bolesnikova zastupnika u etičkoj analizi i odlučivanju o bolesnikovu stanju, odnosa prema djeci, bolesnicima i osobama sa smanjenom sposobnošću rasuđivanja, usuglašavanje bolesnika i ispitanika za postupak i istraživanje, te komunikacije između zdravstvenih djelatnika i bolesnika.)
U želji da svojim srodnicima sa invaliditetom omoguće ugodniji život, članovi porodice, često i nesvjesno, nad ovim osobama vrše psihičko nasilje, koje se očituje u svakodnevnom ponavljanju riječi poput „Ti to ne možeš, prepusti to meni...“, čime osobu sa invaliditetom isključuju iz života porodice, sve dok osoba i sama ne počne osjećati i duboko vjerovati u vlastitu nesposobnost.

Ekonomski, obično u potpunosti ovisne o svojim porodicama, osobe sa invaliditetom nisu u mogućnosti izabrati vlastiti put, izraziti i slijediti vlastite želje i ideje. U većini slučajeva, život ovih osoba određen je voljom porodice i u pravilu se svodi na boravak u kući, što rezultira djelimičnom ili potpunom izolacijom od vanjskog svijeta. Fizičko nasilje nad osobama sa invaliditetom javlja se kao posljedica nezadovoljstva i opterećenja, koje nasilnici osjećaju zbog prisustva osobe sa invaliditetom.

U većini slučajeva, žrtva je prvo izložena psihičkom nasilju, nasilnik osobi sa invaliditetom, na direktan ili indirektan način, spočitava vlastite obaveze i nemogućnost da vodi normalan život, sve dok je prinuđen brinuti o „invalidu“. Ovo, psihičko nasilje, nerijetko postaje fizičko, jer nasilnik svoju frustraciju često ispoljava na način da fizički zlostavlja onoga „koji je za sve kriv“.
Ko i kome se prijavljuje nasilje u porodici

Ako ste pretrpjeli ili ste izloženi bilo kom obliku nasilja u porodici, možete se obratiti direktno policiji, centru za socijalni rad, zdravstvenoj ustanovi, javnom tužilaštvu, sudu, sudiji za prekršaje, i specijalizovanim nevladinim organizacijama koje pružaju usluge zaštite ženama koje su preživjele nasilje. Državni organ, drugi organ, zdravstvena, obrazovna i druga ustanova dužni su da prijave policiji učinjeno nasilje za koje saznaju u vršenju poslova iz svoje nadležnosti, odnosno djelatnosti. Prijavu o učinjenom nasilju dužno je da policiji podnese odgovorno lice u organu ili ustanovi, kao i zdravstveni i socijalni radnik, nastavnik, vaspitač i drugo lice koje sazna za učinjeno nasilje u vršenju svojih poslova. Organ za prekršaje i policija dužni su da obavijeste centar za socijalni rad o prijavljenom nasilju.
ULOGA CENTRA ZA SOCIJALNI RAD KOD SLUČAJEVA NASILJA U PORODICI
Mogućnosti kojima žrtva raspolaže u slučaju nasilja su:
· smještaj u sigurnu kuću

· psihosocijalna pomoć

· savjetovanje

· smještaj u drugu porodicu

· smještaj u ustanovu socijalne zaštite.

Žrtve nasilja mogu imati prvi kontakt sa policijom, ljekarima, socijalnim radnicima.
Uloga NVO u tretiranju slučajeva nasilja u porodici
Podizanje nivoa svijesti o problemima nasilja i načini​ma prevencije trebaju postati dijelom redovnih progra​ma i aktivnosti pokreta osoba sa invaliditetom, imaju​ći u vidu problem nasilja kojem je ova populacija, na​žalost, jako izložena. S tim u vezi, predlažemo poduzi​manje sljedećih koraka:

1. Poticaj da se prijavi nasilje

2. Osnaživanje slijepih i slabovidnih (naročito žena) da prepoznaju i prijave nasilje, a kod 
ostalih građana solidarnost i pružanje podrške osobama sa invaliditetom

3. Poticaj zaposlenih u institucijama za podršku za pružanje adekvatne pomoći u slučajevima nasilja uz uvažavanje specifičnosti prilikom postupanja kada su u pitanju slijepe ili slabovidne osobe.

4. Pružanje adekvatnih informacija za slijepe i slabovidne osobe zadovoljavajući specifičnosti pojedine vrste invaliditeta u pogledu dostupnosti i komunikacije s nadležnim institucijama
5. Osiguranje pomoći druge osobe

6. Podizanje svijesti slijepih i slabovidnih osoba održava​njem edukativnih seminara i radionica s ciljem prevencije, prepoznavanja, prijave i zaštite ove populacije (seminari samopouzdanja i osnaživanja)

7. Mjere, postupci za unapređenje otkrivanja nasilja, i provođenje potrebnih radnji protiv počinitelja

8. Zagovaranje profesionalnog savjetovanja prilago​đenog slijepim i slabovidnim osobama

             9. Osiguranje pristupa uslugama

10. Edukacija zaposlenih u službama za podršku o na​činima pristupa i komunikaciji sa  slije​pim i slabovidnim osobama

11. Obezbijediti stručnu i pravnu pomoć žrtvama nasilja

12. Omogućiti slijepim i slabovidnim osobama dostupnost informacija o zaštiti od nasilja putem elektron​skih i pisanih medija.

Zakoni koji regulišu oblast nasilja u porodici na području BiH, Srbije i Crne Gore
Zakon o zaštiti od nasilja u porodici  FBIH (https://advokat-prnjavorac.com/zakoni/Zakon_o_zastiti_od_nasilja_u_porodici_FBiH.pdf ).

Zakon o zaštiti od nasilja u porodici  RS,BIH (https://advokat-prnjavorac.com/zakoni/zakon_o_zastiti_od_nasilja_u_porodici_RS.pdf ).
Zakon o zaštiti od nasilja u porodici  Crna Gora (http://media.cgo-cce.org/2013/06/18-Zakon-o-zastiti-od-nasilja-u-porodici.pdf ).

Nasilje u porodici se u Republici Srbiji regulise odredbama:

-Porodičnog zakona (https://www.sigurnakuca.net/upload/documents/Normativni_okvir/Porodicni_zakon.pdf ).
-Krivičnog zakonika(https://www.sigurnakuca.net/upload/documents/Normativni_okvir/Krivi%C4%8Dni%20zakonik%20%20Srbije_glava%2019.pdf ).

-Zakona o javnom redu i miru (https://www.paragraf.rs/propisi/zakon_o_javnom_redu_i_miru.html ).

